
МЕТАД ТВОРЧАГА ЧЫТАННЯ. Як метад навучання літаратуры 
спецыфічны. Ён скіраваны на актывізацыю мастацкага ўспрымання, 
мастацкіх перажыванняў вучняў, на фарміраванне ў школьнікаў схільнасцей 
да мастацкага слова і развіццё творчых здольнасцей. Уведзены рускім 
метадыстам і літаратуразнаўцам М. І. Кудрашовым. 

Метад творчага чытання рэалізуецца ў асноўным такімі прыёмамі як 
слова настаўніка, выразнае (мастацкае) чытанне твораў настаўнікам або 
майстрамі мастацкага слова (у запісе), навучанне выразнаму чытанню 
вучняў, каменціраванае чытанне настаўнікам, гутарка, накіраваная на 
выяўленне і паглыбленне першаснага ўспрымання твора. 

Віды дзейнасці вучняў пры метадзе творчага чытання: класнае і 
дамашняе чытанне, выразнае (мастацкае) чытанне, праслухоўванне чытання 
твораў майстрамі мастацкага слова, завучванне на памяць, складанне планаў, 
блізкія да тэксту і сціслыя пераказы, мастацкае расказванне, слоўнае 
маляванне, ілюстраванне, інсцэніраванне, адказы на пытанні настаўніка і 
падручніка па ідэйна-мастацкім змесце твора, вусныя і пісьмовыя водгукі, 
сачыненні па толькі што прачытаным творы. 

Метад творчага чытання спрыяе навуковаму пазнанню літаратуры на 
першай ступені, паколькі першай і неабходнай ступеняй гэтага пазнання 
з’яўляецца мастацкае ўспрыманне і эстэтычнае перажыванне, у працэсе якога 
адбываецца непасрэднае засваенне спецыфікі літаратуры: вобразнасць, 
адметнасць мовы і г.д. 

